
LOS METALS E LA CONDUCCION 
ELECTRICA

1. Los metals usuals  .

Un metal es un material lusent quand es descapat. Es un bon conductor del 
corrent electric e de calor.
Los metals correntament utilizats son lo fèrre (blanc-gris e atirat per un imant), 
lo zinc (blanc-blau e dense), l'alumini (blanc e pauc dense), lo coire (roja), 
l'argent (blanc, fòrça lusent) e l'aur (jauna, fòrça lusent).
Los podèm reconéisser gràcia a lor aparença e/o a lors proprietats.

2. L'utilizacion dels metals.  

Lo zinc, l'alumini, lo coire, l'argent e l'aur son dels metals que son pas rosegats 
dins l'aire sec o umid alara que lo fèrre es rosegat a l'aire umid.
L'utilizacion dels metals depen  de lors proprietats fisicas o quimicas.
Per exemple, lo coire e l'argent son utilizats en electricitat perque son de fòrça 
bons conductors del corrent electric. Utilizam l'alumini principalament per sa 
densitat flaca. L'aur practicament inalterable, es fòrça utilizat en joielarià.

3. Metals e corrent electric.  

Per saupre se un material es un conductor electric o un isolador electric, 
realisam un circuit electric amb una pila, una lampa e un tròç del material.
La lampa escandilha se lo material es conductor ( un metal per exemple), mas 
pas s'es un isolador (un plastic o un veire per exemple).

Los solides condusisson pas totes lo corrent electric. Los plastics e los veires 
son pas conductors del corrent electric per contre totes los metals son 
conductor del corrent electric.

4. Interpretacion del corrent electric dins los metals.  

Lo corrent electric es un desplaçament d'ensem de particulas cargadas 
d'electricitat.
Dins los metals, aquestas particulas mobilas son de electrons liures.

Dins un circuit tancat, lo generador permet lo movement d'ensem dels electrons 
liures.

5. Los aliatges.  

En mesclant mantun metals portats a l'estat liquide, e en daissant refregir, 
obtenèm un aliatge.
La tòca es de modificar las proprietats fisicas e quimicas del metal inicial per 
l'adaptar a una utilizacion particulara.
Vaqui qualques exemples d'aliatges corrents :
- los aliatges a basa de fèrre : acièr e fonda
- los aliatges a basa de coire : lo laton e lo bronze (facil de motlar)
- los aliatges leugièrs a basa d'alumini : lo duralumin (dur e leugièr)
- los aliatges a basa de zinc : lo zamak facil de trabalhar e fòrça resistent.

